
Bütün ölkələr virusun yeni 
variantlarına hazır olmalıdır
Ü mumdünya Səhiyyə Təşkilatının Avropa üzrə regional 

direktoru Hans Kluqe bildirib ki, COVID–19-a yoluxmaların 
artması nəticəsində payızdan etibarən virusla mübarizə 

çətinləşə bilər. Keçən həftə 3 milyona yaxın yeni yoluxma sayının 
qeydə alındığını deyən ÜST rəsmisi əlavə edib ki, xəstəliklərin 
artması bu şəkildə davam edərsə, payızdan başlayaraq 2023-cü ilin 
qışına qədər olan dövr ağır keçəcək. “Əvvəlki yay və payızla fərqimiz 
olmayacaq. “Omicron”un BA.2 və BA.5 alt variantlarının təsiri altında 
COVID – 19 daha sürətlə yayılır”, – Hans Kluqe bildirib.

 ÜST-ün baş direktoru Tedros 
Adhanom Gebreyesus brifinqdə 
söyləyib ki, bütün dünyada korona-
virusa yoluxanların sayının artması 
fonunda dünya birliyi koronavirusun 
yeni variantlarının yaranmasına ha-
zırlaşmalıdır. Təşkilatın rəhbəri deyib: 
“Son altı həftədə dünyada COVID–19 
xəstəliyinə yoluxma hallarının qeydiy-
yata alınmış sayı hər həftə təqribən iki 
dəfə artıb. Məlumdur ki, koronavirusun 
hər hansı gələcək variantının geniş 
yayılması üçün o, daha transmis-
siv olmalıdır. Lakin bu variantın nə 
dərəcədə ölümsaçan olduğunu bilmək 
mümkün deyil. Ona görə bütün ölkələr 
yeni variantlara hazır olmalıdır”.

Gebreyesus dünya ölkələrini 
koronavirusun profilaktikasında 
mövcud boşluqlara, xüsusən virusun 
yayılmasının monitorinqinə, əhalinin 
peyvəndlənməsinə və dava-dərman 
təchizatına diqqət yetirməyə çağırıb.

 Son günlər koronavirusa yolux-
ma hallarının artması ilə əlaqədar 
Səhiyyə Nazirliyi, TƏBİB və İcbari 
Tibbi Sığorta üzrə Dövlət Agentliyi 
tərəfindən vətəndaşlarımıza qapalı 
məkanlarda tibbi maskaların taxılma-
sını, sosial məsafənin gözlənilməsini, 
təmasların azaldılmasını, respirator 
gigiyena qaydalarına əməl olunmasını 
təkidlə tövsiyə etməsi hazırda bəzi 
qurumlarda maska tələbinə səbəb 
olub. Belə ki, iyulun 20-dən etibarən 
Bakı Ağır Cinayətlər Məhkəməsinin 
işçilərinə, eləcə də məhkəmə bi-
nasına daxil olan şəxslərin tibbi 
maskadan istifadə etməsi tapşırılıb. 
Binaya maskasız daxil olmağa icazə 
verilmir. Məsələ ilə bağlı Bakı Ağır 
Cinayətlər Məhkəməsindən bildirilib ki, 
Azərbaycanda son günlər COVID–19 
infeksiyasına yoluxanların sayında ar-
tım və xəstələrin sağalanlara nisbətdə 
üstünlük təşkil etməsi müşahidə 
olunur: “Ölkəmizin səhiyyə qurumları 

vətəndaşlarımıza qapalı məkanlarda 
tibbi maskaların taxılmasını, sosial 
məsafənin gözlənilməsini, təmasların 
azaldılmasını, respirator gigiyena 
qaydalarına əməl olunmasını təkidlə 
tövsiyə edir. Bakı Ağır Cinayətlər 
Məhkəməsi də bu tövsiyələrə uyğun 
olaraq, eyni zamanda məhkəmə 
iclas zallarında sıxlıqla əlaqədar tibbi 
maskalardan istifadə etməyi məhkəmə 
istifadəçilərinə tövsiyə edir. Bakı Ağır 
Cinayətlər Məhkəməsinin rəhbərliyinin 
göstərişi ilə bütün məhkəmə 
istifadəçiləri üçün maskadan istifadə 
məcburidir”.

Mütəxəssis-ekspert, infeksionist 
Təyyar Eyvazov Səhiyyə Nazirliyinin 
rəsmi instaqram səhifəsində canlı ya-
yım zamanı deyib ki, soyuq fəsillərdə 
virus infeksiyalarının yayılması daha 
da sürətlənir: “Soyuq havalarda 
tənəffüs orqanlarının qoruyuculuq 
fəaliyyəti azalır. Əgər orqanizmdə im-
munitet səviyyəsi yuxarı olsa xəstəliyə 
yoluxma ehtimalı aşağıdır. Mövcud 
peyvəndlər insanları müəyyən qədər 
virusdan qoruya bilir. Koronavirusun 
“Delta” ştammı əvvəlki mutasiya-
lardan fərqli olaraq daha yoluxucu 
və ağır fəsadlar verir. Bu variantda 
insanlar xəstəliyi daha ağır keçirir. 
Son dövrlərdə isə əsasən “Omicron” 
ştammının növləri gündəmdədir.

Səhiyyə qurumları tibbi mas-
kalardan istifadə ilə bağlı əhaliyə 
müraciətlər edib. Ölkəmizin virusla 
bağlı təcrübəsi yetəri qədər var. Bu 
səbəbdən Azərbaycanda koronavi-
rusla əlaqəli sərt tədbirlərin tətbiqi 
gözlənilmir”.

 Təyyar Eyvazov, həmçinin qeyd 
edib ki, dünyada koronavirusla bağlı 
vəziyyətin pisləşməsi Azərbaycandan 
da təsirsiz ötüşməyəcək: “Təəssüf 
ki, ölkədə vəziyyət pisləşməyə doğru 
gedir. Bu, gözlənilən hal idi. Qorunma 
üsulları eyni olaraq qalır, xüsusilə yaşlı 

insanlar, həm də onların ətrafındakılar 
diqqətli olmalıdır. Sosial məsafəyə 
diqqət yetirməli, gigiyenik qaydalara 
əməl etməliyik. Əlbəttə, buster dozaya 
qətiyyən laqeyd yanaşmaq olmaz. 
Mövcud peyvəndlər müəyyən qədər 
insanları xəstəliklərdən qoruya bilir”.

 ÜST-ün Avropa üzrə direktoru 
Hans Kluqe bildirib ki, əslində, yeni 
növ koronavirus potensial öldürücü 
xəstəlik olaraq qalır. Son 6 həftədə 
53 ölkədə yoluxma üçqat artıb. 
Xəstəxana şəraitində müalicə olunan-
ların sayında ikiqat artım müşahidə 
olunur. Avropada hər həftə 3 min 
koronavirus xəstəsi ölür. Kluqe bildirib 
ki, payızda məktəblərin açılması və 
insanların qapalı məkanlara daha çox 
toplaşması yoluxma riskini artıracaq. 
Digər tərəfdən, insanların xəstəliyə 
qarşı diqqətinin azalması Avropada 
payız və qışın ağır keçəcəyini deməyə 
əsas verir. Tədbir görmək üçün payızı 
gözləmək gec ola bilər.

 Milli Məclisin Səhiyyə komitəsinin 
üzvü Soltan Məmmədov isə ölkədə 
davam edən vaksinasiya ilə bağlı 
danışıb. Bildirib ki, peyvənd proqra-
mında növbəti dozaların tətbiqi mütləq 
qaydada hər hansı məqamda tətbiq 
olunacaq. Belə ki, hələ koronavirusa 
qədər mövsümi qripə qarşı proflaktik 
tədbirlər çərçivəsində yeni ştammla-
rın əmələ gəlməsi ilə bağlı il ərzində 
bir dəfə peyvənd olunurduq. Bunu 
hamı könüllü edirdi. Lakin koronavi-
rus digər qrip formalarından fərqlənir. 
O, həmçinin əlavə edib ki, vurulan 
peyvəndin təsiri 6 aydan sonra azala 
və ya yox ola bildiyindən yeni doza 
vaksinlərin tətbiqi mütləq olacaq: “Bu 
tövsiyə xarakterli olsa da, əhali mütləq 
qaydada proflaktik tədbir kimi özləri 
müraciət edə biləcəklər”.

“Epidemik vəziyyət qənaətbəxş 
olmazsa, vətəndaşların sağlamlığı-
nın təhlükə altında olduğu qənaətinə 
gəlinərsə, təbii ki, maska tələbinin 
gətirilməsi mümkün ola bilər. Tövsiyə 
tələb zərurətinin yaradılmaması üçün-
dür”. Bu fikirləri söyləyən infeksionist 
Aişə Kərimova ölkədə bəzi qurumlar-
da maska tələbindən danışaraq deyib 
ki, epidemik vəziyyətin pisləşməsinin 
qarşısının alınması bizim öz 
əlimizdədir. Buna kollektiv yanaşma 
kimi baxa bilərik. Əgər riayət olun-

mazsa, vəziyyət qənaətbəxş olmayan 
bir hala çatarsa, artıq maska tələb 
olaraq qoyulacaq. O, həmçinin bildirib 
ki, yoluxma sayının yuxarı rəqəmlərə 
çatması gözləniləndir: “Artımın nə 
olacağı ilə bağlı proqnoz isə dünya 
ölkələrinə baxılaraq deyilir. Bu, faktdır 
ki, yoluxmada artım var. Daha da yu-
xarı rəqəmlərə çatması gözləniləndir. 
Ölüm halları az, yoluxma daha 
çoxdur. Yoluxanların artmasının 
narahatedici tərəfi yanaşı xəstəliyi 
olan insanların təsirlənməsidir. Onları 
qorumalı, kütləvi yerlərə getməkdən 
çəkindirməliyik”.

Türkiyənin səhiyyə naziri 
Fəxrəddin Qoca ölkədə koronavirusa 
yoluxanların sayının getdikcə artdığına 
diqqət çəkərək deyib: “Avropadakı dal-
ğanı biz dörd-beş həftə əvvəl görməyə 
başladıq. Hazırda Almaniya, İtaliya 
və Fransa kimi inkişaf etmiş Avropa 
ölkələrində gündəlik yoluxmaların 
sayı yüz mini keçir. Biz də yoluxma 
sayının artmasını müşahidə edirik. 
Xəstəlik sayının artması ilə xəstəxana 
yükü eyni sürətlə artmır. Xəstəliklərin 
sayının artması indi gündə 40 dəfəyə 
qədərdir. Xəstəxana yükü isə indi üç 
dəfə artıb. Bu mənada rahatlıqla deyə 
bilərik ki, bizim ciddi xəstəxana yükü-
müz yoxdur. Reanimasiya şöbələrində 
bu artımların əhəmiyyətli və ciddi 
olmadığını görürük”.

Türkiyəli nazir vətəndaşları 
insanların sıx toplaşdıqları yerlərdə 
tibbi maska taxmağa çağırıb: “Biz 
koronavirusla yaşamağı artıq 
öyrənmişik. COVID qurtarmayacaq. 
Bunu qrip xəstəliyi kimi sayın. Onsuz 
da son zamanlarda simptomları da 
qripə bənzəyir”. O, həmçinin yanaşı 
xəstəlikləri olanları diqqətli olmağa 
çağırıb. Eyni zamanda bildirib ki, 
yoluxmalar artsa belə, qapanma və 
oxşar vəziyyətlər olmayacaq.

Zərifə BƏŞİRQIZI,  
“Xalq qəzeti”

AZAL avqust ayından Hindistanın  
Yeni Dehli şəhərinə uçuşlara başlayacaq

 “Azərbaycan Hava Yolları” aviaşirkəti avqustun 9-dan etibarən Heydər Əliyev 
Beynəlxalq Aeroportundan Hindistanın Yeni Dehli şəhəri marşrutu üzrə bilet 
satışına başlayıb.

Cədvələ əsasən, uçuşların tezliyi həftədə 
iki dəfə olacaq: Bakıdan uçuşlar çərşənbə ax-
şamı və cümə günləri, Yeni Dehli şəhərindən 
isə çərşənbə və şənbə günləri yerinə 
yetiriləcək.

Qeyd edək ki, AZAL Bakı-Yeni Dehli-Bakı 
marşrutu üzrə uçuş proqramını “Zeal Global 
Group” şirkəti ilə birgə həyata keçirir.

Aviabiletləri aviaşirkətin rəsmi  
www.azal.az saytında, həmçinin aviadaşı-
yıcının akkreditə olunmuş agentliklərində 
rəsmiləşdirmək mümkün olacaq.

Aviabiletin dəyərinə baqajın pulsuz daşın-
ma norması (23 kq-a qədər ekonom sinfində 
və 32 kq-də biznes sinfində), həmçinin tam 
çeşiddə soyuq və isti qidalar daxildir.

Həmin reyslərə müəyyən edilmiş daşıma 
şərtlərinə uyğun gələn və qüvvədə olan epi-
demioloji məhdudiyyətlər şəraitində uçuşuna 
icazə verilən sərnişinlər qəbul ediləcək.

“Azərbaycan Hava Yolları”nın mətbuat 
xidməti bildirir ki, Hindistana getməyi plan-

laşdıran bütün sərnişinlərə uçuşdan əvvəl bu 
ölkəyə daxil olarkən qüvvədə olan qaydalarla 
aşağıdakı link vasitəsilə tanış olmaq tövsiyə 
olunur: https://www.azal.az/az/information/
covid-india. 

Azərbaycana giriş qaydaları haqqında 
məlumatla aşağıdakı linkdən ətraflı tanış ol-
maq olar: https://www.azal.az/ru/information/
covid-azerbaijan.

“Xalq qəzeti”

Ötən əsrin sonlarında xalqımız 
yenidən öz istiqlalına qovuşan-
da, ölkəmizdə söz, fikir, media 
azadlığı üçün geniş üfüqlər açıldı. 
Ümummili lider Heydər Əliyevin 
təşəbbüsü və rəhbərliyi ilə qəbul 
edilmiş Konstitusiyamızın 47-ci 
maddəsində hər kəsin fikir və 
söz azadlığı, 50-ci maddəsində 
məlumat almaq azadlığı təsbit 
olundu. Hər kəs istədiyi fikri ifadə 
etmək azadlığı ilə bərabər, lazımi 
məlumatı qanuni yolla axtarmaq, 
əldə etmək, ötürmək, hazırlamaq 
və yaymaq hüququ qazandı. 

Təqdirəlayiq haldır ki, gənc, 
müstəqil Azərbaycan dövləti 
beynəlxalq birliyin üzvü olaraq, 
söz və düşüncə azdlıqlarını təqdir 
edən bütün mühüm sənədləri 
imzalayıb və onların uğurla 
icrasına nail oldular. Ölkəmiz 
“Ümumdünya İnsan Hüquqları üzə 
Bəyannamə”ni və “İnsan hüquqları 
və əsas azadlıqların müdafiəsi 
haqqında” Avropa Konvensiyasını 
və başqa mühüm hüquqi-normativ 
sənədləri təsdiq edibdir. 

Azərbaycanda 1996-cı ildə 
“Mətbuat azadlığıı haqqında”, 
2003-cü ildə “İnformasiya azadlığı 
haqqında”, nəhayət, 2021-ci ildə 
“Media haqqında” milli mətbuatın 
və çağdaş medianın qanunvericilik 
bazasının əsasını qoyan və onun 
inkişafının təmin edən mühüm 
qanunlar qəbul edilibdir. Bu tarixi 
sənədlər dövlət orqanları, eləcə də 
özəl, fiziki və hüquqi şəxslər qarşı-
sında azad medianın cəmiyyətdəki 
rolunu və əhəmiyyətini təsdiq və 
təşviq edən konkret mexanizmlər 
və vəzifələr müəyyən edibdir. 

Fəxrlə qeyd etmək lazımdır 
ki, ölkəmizdə müasir çağırışlara 
cavab verən mətbuatın formalaş-
ması və inkişafı birbaşa ümummilli 
lider Heydər Əliyevin adı ilə bağ-
lıdır. Ulu öndər özünün bütün par-
laq siyasi fəaliyyəti dönəmlərində 
mətbuatın inkişafına bir an azal-
mayan diqqət və qayğı ilə yana-
şıbdır. Görkəmli dövlət xadiminin 
təşəbbüsü ilə dövlət senzurasının 
ləğv olunması, qəzet kağızının 
əlavə dəyər vergisindən azad 
edilməsi, qəzet redaksiyalarının 

Azərbaycan nəşriyyatına yığılıb 
qalmış borclarının silinməsi və sair 
bu kimi vacib addımlar ölkəmizdə 
azad mətbuatın formalaşmasına 
münbit şərait yaradıbdır. 

Maraqlı cəhət budur ki, 
ölkəmizdə azad medianın forma-
laşdırılması prosesi ilə milli dövlət 
quruculuğu prosesi üst-üstı düşüb. 
Xalqımızın bəxti onda gətirib ki, 
həmin dövrdə ölkəmizə Heydər 
Əliyev kimi dahi siyasətçi rəhbərlik 
edib. Yaxşı ki, ulu öndərin mil-
li dövlət quruculuğunda azad 
mətbuatın inkişafı ilə bağlı siyasəti 
son iyirmi ildə möhtərəm Prezi-
dentimiz İlham Əliyevin liderliyi ilə 
yeni dövrün reallıqlarına uyğun 
olaraq yaradıcı və praqmatik 
şəkildə davam etdirilir. 

2020-ci ilin payızında 44 
günlük şanlı Vətən müharibəsi 
dövründə və sonrakı günlərdə 
Prezident İlham Əliyev dünyanın 
otuzdan çox nüfuzlu media orqanı-
na müsahibələr vermişdir. Dünya 
tarixində qısa zaman kəsiyində 
qlobal mediaya bu qədər parlaq 
müsahibələr, açıqlamalar və 
bəyanatlar verən ikinci dövlət 
başçısı tapmaq çətindir və bəlkə 
də qeyri-mümkündür. 

Dünyanın ən nüfuzlu media 
mənsublarının gəldiyi qənaət bu-
dur ki, Azərbaycan Prezidenti dün-
ya syasətinin ən güclü, müstəqil 
və xarizmatik siyasətçilərindəndir. 
Prezident İlham Əliyev doğma ana 
dilindən başqa rus, ingilis və fran-
sız dillərini əla bilir, yerli və xarici 

media təmsilçiləri ilə görüşlərdə 
yüksək intellekti, məlumatlılığı, 
kübarlığı ilə hamını heyran qoyur. 
Bəli, Azərbaycan Prezidentinin 
mətbuatla ünsiyyət mədəniyyəti bu 
gün ölkəmizə, dövlətimizə və me-
diamıza, həqiqətən, şərəf gətirir. 

Azərbaycan liderinin 
əsas məqsədlərindən biri də 

Azərbaycan mediasının ən 
yüksək dünya standartları 
səviyyəsinə yüksəlməsinə nail 
olmaqdır. Qalib ölkənin media-
sı obyektiiv, yüksək peşəkar və 
qürurlu olmalıdır” Azərbaycannın 
çox sayda media mənsubları 
dünya səviyyəsində yüksək 
peşəkarlıq və vətənpərvərlik 
nümunəsi göstərməli, Azərbaycan 
həqiqətlərini bütün dünya 
ictimaiyyətinə çatdırmağı bacar-
malıdırlar. 

Bu istiqamətdə ölkəmizdə ötən 
ilin əvvəlindən başlayaraq, real və 
praqmatik işlər görülür. Prezident 
İlham Əliyev 2021-ci il yanvarın 
12-də “Azərbaycan Respublikasın-
da media sahəsində islahatların 
dərinləşdirilməsi haqqında” fərman 
imzalayıb. Sənədin əsas məqsədi 
ölkədə azad mətbuatın inkişafı-
nı ən yüksək dünya standartları 
səviyyəsində təmin etməkdir. 
Bəli, tam qətiyyətlə demək olar ki, 
ölkəmizdə Media İnkişafı Agent-
liyinin yaradılması cəmiyyətin 
sosial sifarişidir. Görünən budur ki, 
yeni qurumun rəhbərliyi dövlətin 
və ictimaiyyətin onun qarşısında 
qoyduğu vəzifələrin öhdəsindən 
gəlmək üçün bütün qüvvə və 
bacarığını səfərbər edir. 

Gəlin, media islahatları 
sahəsində müsbət dinamikaya 
qısa nəzər salaq. Birinci ondan 
başlayaq ki, Azərbaycanda kifayət 
qədər qısa zaman ərzində “Media 
haqqında” Qanun hazırlanaraq 
qəbul edilib, jurnalistlərə sosial 

ipotekadan yararlanmaq imkanı 
verilib, qəzet kağızı ƏDV-dən azad 
olunub. Bunlar media sahəsində 
aparılan islahatların ilk və uğur-
lu dəyişikliklərin təzahürüdür. 
Qarşıda isə daha böyük işlər və 
vəzifələr durur. 

Bu məqamda Vətən 
müharibəsi günlərində 

Azərbaycan mediasının çox sayda 
təmsilçilərinin fədakar fəaliyyətini 
qiymətləndirmək yerinə düşər. 
Həqiqətən, həmin taleyüklü 
günlərdə ölkə mediası təmsilçiləri 
ölkəmizə qarşı yönəlmiş informa-
siya təxribatlarının qarşısının alın-
ması üçün əlindən gələni edirdilər. 
Jurnalistlərimiz xalqımızın haqq 
səsini dünya ictimaiyyətinə çatdır-
mağa çalışırdı və buna nail olmağı 
bacarırdı. Qardaş Türkiyədən olan 
həmkarlarımız bizimlə birlikdə 
idilər. 

Yenə də MEDİA  Agentliyinin 
fəaliyyəti mövzusuna qayıtmaq 
istəyirəm. Qurum ölkədə peşəkar 
medianın fəaliyyətinin stimullaş-
dırılması üçün məqsədyönlü işlər 
görür. Agentlik tərəfindən dünya-
nın qabaqcıl media təşkilatlarının 
və xarici ekspertlərin iştirakı ilə 
jurnalistlər üçün silsilə təlim və 
seminarlar təşkil edilir. Təkcə 
2021-ci il ərzində həyata keçirilən 
təlimlərə, seminarlara və digər 
layihələrə 60-dan çox təlimçi və 
350-dən çox media nümayəndəsi 
cəlb edilib. 

Sirr deyil ki, bu gün bütün 
dünyada, eləcə də ölkəmizdə 
jurnalistlərin ən böyük 
problemlərindən biri informa-
siyanın əlçatanlığıdır. MEDİA 
Agentliyi bu istiqamətdə müəyyən 
uğurlara nail olubdur. Belə ki, 
ölkə jurnalistlərin dövlət qurumları 
ilə qarşılıqlı kommunikasiyannı 
gücləndirilməsi, əməkdaşlığının 
optimallaşdırılması və informasiya 

mübadiləsinin daha effektiv təşkili 
məqsədilə dövlət orqanlarının 
mətbuat katibləri, media qurumla-
rının rəhbərləri və jurnalistlər üçün 
seminar və təlimlərin keçirilib ki, 
bütün bunlar bu sahədə vəziyyəti 
köklü surətdə yaxşılaşdırıb.

Jurnalistlərin ixtisaslaşması 
və sahəvi jurnalistikanın inkişaf 

etdirilməsi məqsədilə MEDİA 
Agentliyi bir sıra dövlət qurum-
ları və təşkilatlarla əməkdaşlıq 
edir. Məsələn, son iki il ərzində 
XİN, MN, BMTM, Baş Prokuror-
luq, İqtisadiyyat Nazirliyi, Dövlət 
Gömrük Komitəsi, Azərsu ASC, 
İqtisadi İslahatların Təhlili Mərkəzi, 
TƏBİB və digər qurumlarla birgə 
jurnalistlər üçün təlimlər təşkil 
olunub.

Ali təhsil müəssisələrində 
media mərkəzlərinin yaradılma-
sı və inkişafı prosesi sürətlənir. 
Təqdirəlayiq haldır ki, təhsil 
prosesində ənənəvi medianın 
rəqəmsal mediaya inteqrasiyası 
baş verir. MEDİA  Agentliyi yeni 
texnologiyaların inkiafı ilə bağlı 
yaranan bu prosesi dəstəkləyir. Bu 
məqsədlə Bakı Dövlət Universiteti 
və Bakı Slavyan Universitetində 
150-dən çox tələbənin iştirakı ilə 
görüş və mühazirələr təşkil edilib.

Bütün peşə sahibləri öz 
sənətlərində mükəmməlliyə can 
atmalıdır. Həyat bunu hər kəsdən 
tələb edir. Jurnalist peşəsinin 
özəlliyi isə ondadır ki. bu sahədə 
çalışanlar daim öyrənməyə, 
öz peşəkarlıq qabiliyyətlərini 
yüksəltməyə borcludurlar.  MEDİA 
Agentliyi tərəfindən istedadlı 
jurnalistlərin mükafatlandırılma-
sı və peşəkarlığının artırılması 
məqsədilə il ərzində iki dəfə fərdi 
jurnalist müsabiqəsinin keçirilir. 
Müsabiqələrin obyektiv keçirildiyi 
qələm əhli tərəfindən etiraf olunur. 

Sual oluna bilər:  MEDİA 
 Agentliyinin yaranması ilə 
cəmiyyətin informasiya 
təminatında hansı dəyişikliklər baş 
verib? Müsbət, pozitiv dəyişikliklər 
həqiqətən çoxdur. Görünən 
budur ki, cəmiyyətin informa-
siya təminatında operativlik və 
keyfiyyət yüksəlib, media və sosial 
şəbəkələrdə qaldırılan məsələlərə 
dövlət orqanları tərəfindən dərhal 
reaksiya verilir. Başqa bir müsbət 
cəhət isə budur ki, son dövrdə 
dövlətin həyata keçirdiyi siyasətin, 
qəbul olunmuş qərarların 
mahiyyətinin ictimaiyyətə çatdı-
rılması və izah olunması işinin 
keyfiyyəti və çevikliyi kəskin 
dərəcədə yüksəlib. 

Azərbaycan jurnalistləri 
cəmiyyətin intellektual kəsimidir. 
Ölkə mediası beynəlxalq infor-
masiya məkanında mövcud olan 
tendensiya və trendləri yaxından 
izləyir, qabaqcıl nümunələrin 
tətbiqi işində artıq nəzərəçarpacaq 
irəliləyiş müşahidə edilir. Media 
gündəm mövzuları işıqlandırır, 
müzakirəyə çıxarır. Konstruktiv, 
qərəzsiz və obyektiv tənqid media-
nın ictimai nəzarət potensialının 
yüksəlməsinə şərait yaradıb. 
Media fəaliyyəti sahəsində möv-
cud olmuş neqativ hallar aradan 
qaldırılır, şəffaflıq təmin olunur, 

“reket jurnalistikanın” əhatə dairəsi 
daralır. 

Saytların bir çoxunun texniki 
problemləri aradan qaldırılıb, 
bəziləri tamam yeni tərtibata 
keçib, bəzi saytlar yeni rubrikalar 
yaradıblar və ən əsası 20 özəl 
material tələbini yerinə yetirmək 
artıq gündəlik işin adi normasına 
çevrilib. “Copy-paste” hallarının 
əsaslı şəkildə azaldığı müşayiət 
edilir. 

Bu yerdə məxsusi vurğulamaq 
lazımdır ki, Azərbaycan dilinin 
ədəbi üslubunun tələblərinə 
ciddi əməl edilməsi diqqət 
mərkəzindədir. Dövlət yazılı medi-
anın timsalında Azərbaycan dilinin 
inkişafına, ənənəvi publisistik 
düşüncənin yaşamasına və eyni 
zamanda cəmiyyətdə plüralizmin 
möhkəmlənərək sərhədlərinin 
genişlənməsinə dəstək göstərir.

MEDİA  Agentliyi tərəfindən 
görülən bütün müsbət dəyişiklikləri 
bir-bir sadalamaq çətindir və buna 
bəlkə də ehtiyac yoxdur. Fakt 
budur ki, yeni qurum rəhbərliyi öz 
öhdəsinə düşən mühüm və şərəfli 
missiyanı böyük məsuliyyət hissi 
və ləyaqətlə yerinə yetirməyə 
çalışır. 

Məsaim ABDULLAYEV,  
“Xalq qəzeti” 

Təməli böyük millət fədaisi Həsən bəy Zərdabinin min bir 
zəhmət hesabına ərsəyə gətirdiyi “Əkinçi” qəzeti ilə qoyulan 
Azərbaycan mətbuatı uzun, maraqlı və zəngin inkişaf yolu 
keçərək, tarixən xalqımızın ictimai-siyasi, mədəni həyatında 
mütərəqqi rol oynayıbdır. Məhz milli mətbuatımızın zəngin 
ənənə və dəyərlərindən qaynaqlanan çağdaş mediamız bu 
gün ölkəmizin hərtərəfli tərəqqi və intibahına öz töhfələrini 
verir. 

Ölkə mediasında ciddi 
keyfiyyət dəyişikliyi gedir 

Ağalı sakini: Doğma yurda qayıtmaq arzumuzu 
gerçəkləşdirdiyi üçün Prezidentimizə, 

şəhidlərimizə, qazilərimizə minnətdarıq
Mən doğma kəndimi tərk edəndə beşinci sinifdə oxuyurdum. Öz 

yurdumu qoyub getmək istəmirdim. Çox çətin anlar idi. Bu günə 
qədər doğma yurdumuza geri qayıtmaq ümidi ilə yaşamışıq. Bu 
arzumuzu gerçəkləşdirdiyi üçün Prezident İlham Əliyevə, qazilərimizə 
minnətdarlığımı bildirirəm. Allah Vətən yolunda canını qurban verən 
şəhidlərimizə rəhmət eləsin!

Bu sözləri AZƏRTAC-a müsahibəsində bu 
gün Ağalıya köçən kənd sakini Maisə Əliyeva 
deyib. 

“Övladlarımız bu torpaqları görməsələr 
də, daim onlara bu yerlərin gözəlliyi, bizim 
üçün hansı dəyərə malik olması barədə 
danışırdıq. Doğma yurdumuza qayıtmağı 
övladlarımız da səbirsizliklə gözləyirdilər. Biz 
burada gözəl, rahat evlərlə, hər cür şəraitlə 
təmin olunmuşuq. Buna görə Prezidentimizə 
təşəkkür edirik”, – deyə o qeyd edib.


